
 

 

Tina no Fitun sira

Tina gosta tebes fitun sira iha lalehan. Nia hakarak hetan fitun ida. Mai
ita lee hamtuk hodi hatene oinsá mak nia bele hetan !

Iha kalan ida, Tina tuur hela ho nia papá iha liur. Tina haree ba lalehan.
Nia bele haree fitun sira nabilan."Papá, fitun sira hanesan borboleta
nabilan. Sira furak loos!" Tina dada iis. "Papá, ha'u hakarak fitun sira.
Bele sosa balu mai ha'u?"Tina nia papá hamnasa.

"Oh! Tina. Fitun sira la'os atu fa'an. Ita bele hetan de'it sira iha lalehan,"
nia papá dehan."Entaun, loron ida ó sei ba leten ne'ebá atu foti sira mai
ha'u?" Tina husu."Pasiénsia lai, Tina. Ha'u sei buka fitun sira ba ó ."

"Ooh! Di'ak." Tina nonok. "Loron sexta besik loron sábadu, loos ka
la'e?""Loos," nia papá hatan. "Loron sexta besik loron sábadu. Loron
sira ne'e tutuir malu.""Papá, ita bele buka fitun sira iha loron sábadu?"
Tina husu.

Tina nia papá nonok tiha. Tina mós hanesan.Depois Tina dehan,
"Wainhira ha'u bo'ot mai, ha'u sei bá no foti fitun sira." Sira na'in rua
hamnasa no la'o fila ba uma.

Tina halimar hela. Derepenti, anju ida mosu. Anju ne'e naroman tebes.
Nia nabilan hanesan fitun sira.Tina hamnasa no husu, "Ha'u mós bele
sai anju?"Anju ne'e hamnasa. "Tina, ó mak labarik feto ne'ebé kuriozu
tebes. Tansá ó husu?""Ha'u gosta fitun sira. Sira halo ha'u admira. Ha'u
espera ha'u bele semo ba leten besik sira. Sira nabilan no ha'u kontente
wainhira haree sira," Tina dehan.

"Ha'u sei fó ó liras," anju dehan. Nune'e, anju ne'e ka'er Tina nia kotuk.
Liras sira mosu husi nia kabaas!"Obrigada barak!" Tina hateten.Anju
ne'e lakon tiha ona.

Tina hi'it ulun. Ha'u labele ba mesak atu foti fitun sira iha lalehan, nia
hanoin.Depois nia hakilar ba fitun sira, "Hei, fitun sira, ha'u sei bá too
imi."Fitun sira hatudu katak sira rona Tina. Fitun sira nabilan liu tan.

Manu-falur ida semo liu no rona Tina hakilar hela ba fitun sira.Nia tuir
Tina. "Ó ko'alia hela ba fitun sira?" nia husu ba Tina."Loos! No ha'u buka
hela belun ida atu akompaña ha'u bá lalehan."

Manu-falur ne'e dehan: "Hau sei bá hamutuk ho ó". Nune'e, sira semo
hamutuk aas, aas no aas liu tan. Sira baku liras. Sira viajen too iha
odamatan lalehan nian. Sira hetan seguransa katuas ida iha odamatan
ne'e."Ami bele tama ba laran?" sira husu.

Seguransa katuas ne'e dehan, "Sé de'it mak bele hatan ha'u-nia
pergunta, sei hetan lisensa atu tama ba laran. Oké?""Di'ak." Tina no
manu-falur hataan. "Se ó aumenta fitun ida ba fitun haat seluk, fitun
hira mak ó iha?" seguransa katuas ne'e husu."Nia resposta mak fitun
lima," Tina hatan lalais. Tina estuda maka'as iha eskola. Nia gosta
lisaun hotu-hotu. Maibé nia gosta liu mak matemátika.Seguransa katuas
ne'e hakfodak. Nia dehan ba Tina, "Ne'e loos! Bele tama ba laran,
maibé imi ida-idak labele foti fitun liu lima."

Tina no manu-falur hili fitun boot lima. Tina hakarak fó fitun ida ba nia
papá, ida ba nia mamá, ida ba nia alin mane no ida seluk ba nia belun
Milania. Nia rai fitun ida ikus ba nia aan.

Sira ne'e hotu mehi ka? Tina senti ida ne'e reál. Wainhira nia toba, nia
oin nakonu ho hamnasa. Nia liman ida kumu metin hanesan ka'er hela
fitun sira.

Tina hamnasa oituan wainhira nia toba. Nia papá no mamá mai atu
haree katak nia di'ak hela. Tina nia mamá rei nia iha reen-toos.

Liu tiha semana ida, Tina nia papá lori prezenti ida ba nia. Brinkedu
fitun rua! Iha fitun laran, iha mós lampu ki'ik, sira lakan no nabilan. Sira
fó prezenti ne'ebé furak tebes.Tina gosta loos prezenti ne'e! Nia tau
fitun rua ne'e iha nia kuartu. Nia hein los atu toba hodi konta no fahe ba
nia belun manu falur.

